
BASES REGULADORAS DA CONVOCATORIA DE ASIGNACIÓN DE USOS DAS INSTALACIÓNS 
DEPORTIVAS MUNICIPAIS PARA ACTIVIDADES DEPORTIVAS DE ADESTRAMENTO DURANTE 
A TEMPADA 2024-25

1. OBXECTO

Estas bases teñen por obxecto regular as condicións polas que a AEstradaDeporte vai proceder ao 
reparto das horas de uso das instalacións deportivas municipais, xa sexan instalacións propias ou 
cedidas ao Concello da Estrada mediante un convenio, para a realización de actividade deportiva de 
adestramento, por parte das entidades detalladas no punto 2 que desexen solicitar horas para ese fin.

Debido a  que no Concello  da Estrada hai  un número elevado de entidades deportivas que non 
dispoñen de instalacións para realizar os seus adestramentos, a Concellería de Deportes pretende 
realizar un reparto do uso das horas libres semanais nas ditas instalacións entre todas as entidades 
deportivas  interesadas.  Para  iso,  realízase  esta  convocatoria,  baseada  nun  procedemento  de 
concorrencia competitiva.

Corresponde ao Concello da Estrada a través de AEstradaDeporte,  a promoción do deporte e a 
utilización das instalacións deportivas, como así establece entre as súas competencias propias a Lei 
7/1985, de 2 de abril, Reguladora das Bases do Réxime Local, no seu artigo 25.2.

A  mesma  competencia  está  recoñecida  para  os  municipios  na  Lei  5/1997,  do  22  de  xullo,  de 
Administración Local de Galicia.

A súa vez, a Lei 3/2012, do 21 de abril, do Deporte de Galicia establece no seu artigo 8 entre as 
competencias dos municipios:

- Fomentar, promover e difundir o deporte, especialmente en idade escolar.

- Construír, xestionar, ampliar e manter as instalacións deportivas de titularidade municipal, e no seu 
caso, a xestión e mantemento das de titularidade autonómica cuxo uso e xestión lle sexan cedidas.

- Velar pola plena utilización das instalacións deportivas da súa titularidade, procurar a participación 
das asociacións deportivas do seu ámbito municipal na optimización do uso destas e coidar a súa 
debida hixiene e seguridade.

En base ás devanditas competencias, AEstradaDeporte é responsable de optimizar ao máximo o uso 
das instalacións deportivas municipais de tal forma que, no caso de que queden horas libres que non 
vaian ser utilizadas pola dita Concellería de forma directa, deberá asegurarse o maior uso deportivo 
posible das instalacións por parte da cidadanía e entidades.

A gran demanda destas instalacións dá lugar a que sexa necesario regular de forma ordenada o 
procedemento de solicitude das instalacións, así como a prelación do reparto das horas semanais 
dispoñibles.

Non se ofertarán as horas das instalacións que sexan necesarias para a realización de 
competicións.  No caso de que durante a tempada 2024-2025 deban realizarse competicións en 
horas que lle  están asignadas a calquera dos suxeitos beneficiarios desta convocatoria,  deberán 
deixar as horas libres para realizar as competicións sen ter dereito a ningún tipo de compensación.

2. SUXEITOS

Poderán  solicitar  mediante  este  procedemento  o  uso  das  instalacións  deportivas  municipais  os 
seguintes suxeitos:

1. Entidades deportivas con sede social Concello da Estrada, definidas polo artigo 40 da Lei do 
Deporte de Galicia: clubs deportivos, agrupacións deportivas escolares, seccións deportivas e 
federacións deportivas, todas elas sen ánimo de lucro.

2. Deportistas  individuais  con  licenza  federativa  empadroados  no  Concello  da  Estrada  que 
precisen das instalacións deportivas municipais  para realizar  adestramentos.  Considérase 
deportista  individual  aquela  persoa que practique unha modalidade deportiva  de carácter 
individual.  Ten  a  consideración  de  deporte  individual  a  modalidade  deportiva  que  sexa 
practicada por un ou dous deportistas como máximo en función do seu regulamento.

3. Entidades con sede social  no Concello da Estrada, sempre e cando non dispoñan dunha 

instalación propia ou cedida para adestramentos e realicen as súas competicións no propio 
Concello

4. Entidades que dispoñan dun convenio específico asinado co Concello da Estrada para a 
realización de actividades.

3. RÉXIME XURÍDICO E NORMATIVA APLICABLE

Tanto  o  reparto  de  horas  como o  uso  das  instalacións  deportivas  municipais deberá  realizarse 
respectando estas bases reguladoras e, en todo caso a normativa vixente, en concreto:

- Lei 7/1985, do 2 de abril, reguladora das bases do réxime local.

- Real  Decreto  1372/1986,  do  13  de  xuño,  polo  que  se  aproba  o  regulamento  de  bens  das 
entidades locais.

- Lei 5/1997, de 22 de xullo, da administración local de Galicia.

- Lei 33/2003, del 3 de novembro, de patrimonio das administracións públicas.

- Lei 3/2012, de 2 de abril, do deporte de Galicia.

- Lei 10/2017, do 27 de decembro, de espectáculos públicos e actividades recreativas de Galicia.

- Ordenanzas Fiscais núm. 26 e 37 do Concello da Estrada, que regulan as taxas pola prestación de 
servizos e polo uso das instalacións deportivas municipais.

- Normativa de uso das instalacións deportivas municipais.

4. INSTALACIÓNS OBXECTO DA CONVOCATORIA

No Anexo I  que se achega con estas Bases inclúese unha táboa na que se enumeran todas as 
instalacións  deportivas  municipais  onde se  permitirán  realizar  adestramentos. Como norma xeral 
distribuiranse horas de luns a venres entre as horas que non estean reservadas por AEstradaDeporte 
para o desenvolvemento das súas actividades, o programa das Escolas Deportivas Municipais, ou 
outros usos autorizados por dito departamento. Sempre e cando exista dispoñibilidade de uso, en 
determinadas instalacións poderanse ofertar horas en sábados e domingos para adestramento, cando 
non altere actividades de competición regular.

Nas devanditas instalacións existen na actualidade horas dispoñibles que se poden ofertar para uso 
deportivo. Non obstante, a dispoñibilidade pode cambiar ao longo do ano para aumentar a oferta de 
programación propia ou ben para dar cobertura a competicións deportivas que se teñan que realizar 
nas  instalacións.  Do  mesmo xeito  poderase  limitar  o  uso  das  instalacións  concedidas  de  forma 
temporal  como  consecuencia  da  realización  de  obras,  por  motivos  sanitarios  ou  realización  de 
eventos municipais.

AEstradaDeporte  desestimará  as  solicitudes  de  uso  daquelas  instalacións  que  polas  súas 
características  particulares,  entrañen riscos  ou  molestias  a  outras  persoas,  sexan deportistas  ou 
usuarias das instalacións.

5. REQUISITOS PARA PARTICIPAR NO PROCEDEMENTO

Deberán cumprirse os seguintes requisitos:

a. Que se pretendan realizar actividades deportivas de adestramento cuxo principal obxectivo é 
a participación e/ou consecución dun resultado deportivo en competicións desenvolvidas no 
ámbito federativo ou nas competicións recoñecidas pola federacións correspondentes.  
Non  se  concederán  horas  para  clubs/equipos  ou  deportistas  individuais  que  non  estean 
destinados a adestramentos para competición, sempre e cando non haxa dispoñibilidade na 
instalación solicitada.

b. Que a actividade se realice por unha entidade que se corresponda con calquera dos suxeitos 
descritos no apartado 2 destas bases e cuxo adestramento e/ou competicións teñan como 
sede este Concello.

No caso de que se  presente  algunha entidade que non cumpra  os  requisitos  anteriores  poderá 
excluírse directamente do procedemento e as horas propostas inicialmente para esa entidade serán 
ofertadas entre os demais solicitantes.

6. CRITERIOS DE REPARTO

O reparto de horas de uso de cada instalación deportiva farase en base aos seguintes criterios:

a. Como norma xeral prima a regra de que todos os clubs e entidades deportivas con sede 
social  ou  delegación  no  Concello  da  Estrada  deberían  obter  como  mínimo  2  hora  para 
adestramentos.  Se fose necesario,  co  fin  de cumprir  con esta  regra,  o  departamento de 
deportes  poderá  dividir  instalacións  deportivas  e  modificar  o  Anexo  I  para  realizar  a 
asignación de horarios 

b. No  caso  de  que  fose  necesario,  poderase  propoñer  concederlle  horas  a  unha  entidade 
deportiva fora do horario solicitado.

c. Asignaránselle horas a unha entidade sempre e cando as solicite para o adestramento dun 
deporte  permitido  nesa  instalación  e  que  ademais  coincida  co  obxecto  polo  que  está 
constituído o club ou entidade.

d. Tratarase de asignar tantas horas como sexa posible dentro das solicitadas. O número de 
horas asignado poderá ser inferior no caso de que haxa moitas solicitudes para ese mesmo 
horario. 

e. A asignación das horas de uso poderase facer atendendo ás categorías dos equipos e idades 
das persoas deportistas.

f. No caso de que haxa dúas ou mais solicitudes coa mesma preferencia, asignaranse as horas 
intentando conseguir equidade entre as entidades solicitantes.

g. No caso de duas ou mais solicitudes iguais, tentarase que se consigan o mesmo número de 
horas. Sen embargo, no caso de que en base a ese criterio de reparto fose quedar algún club 
ou entidade deportiva sen horas poderá variar  o  criterio de reparto co fin  de outorgarlle 
algunha hora ao club ou entidade que obtivo menor puntuación. 

h. Tomarase  como  referencia  o  número  de  horas  semanais  que  se  utilizaron  na  tempada 
anterior para adestramento nas instalacións deportivas municipais co fin de non perxudicar a 
ningunha entidade no reparto de horas, de tal forma que poidan continuar nesta tempada 
de forma similar aos usos que viñan desfrutando na tempada anterior, sempre e cando non 
se  produza  un  agravio  comparativo  entre  entidades  e  sempre  e  cando  se  respecten  as 
peticións dos clubs ou entidades novas e que polo tanto non dispoñen de horas de uso.

i. Os criterios para a asignación de horarios farase en base a documentación presentada na 
convocatoria das subvencións por concorrencia competitiva da tempada anterior, e será o 
seguinte:

1.-En función do nivel da competición. Categoría de competición regular.

2.-En  función  de  se  a  entidade  compite  nunha  liga  profesional  de  ámbito  nacional  e  se  esas 
competicións teñen como sede as instalacións deportivas municipais. 

3.-En función do número total de licenzas federativas que compitan.

4.- En función do número de licenzas federativas femininas que compitan.

5.- En función das licenzas federativas de menores de idade que compitan.

6.- En función do número de persoas socias ou aboadas da entidade solicitante.

7.- En función de se a entidade dispón dunha instalación deportiva para realizar adestramentos

8.- Antigüidade da entidade no Concello da Estrada.

7. PROCEDEMENTO

A instrución deste procedemento corresponderalle a AEstradaDeporte. O procedemento polo que se 
lle distribuirán as horas de utilización privativa das instalacións deportivas municipais ás entidades 
solicitantes será o de concorrencia competitiva, mediante o cal se pretende garantir o reparto mais 
equitativo posible entre os/as solicitantes que presenten características similares.

7.1 Presentación de solicitudes e prazo

As entidades  deberán  solicitar  as  instalacións  e  horarios  que  se  axusten  ás  súas  necesidades, 
atendendo á modalidade deportiva que se pode practicar en cada instalación e ao horario ofertado 
nesta convocatoria de acordo co Anexo I.

As solicitudes presentaranse unicamente a través da Sede Electrónica do Concello da Estrada, como 
solicitude para Convocatoria de Usos das Instalacións Deportivas Municipais, no prazo de DEZ (10) 
DÍAS NATURAIS desde o día seguinte á publicación da convocatoria na páxina web municipal 

No caso de que nalgún momento do procedemento se observe que se achegaron datos falsos co fin 
de obter un maior número de horas, AEstradaDeporte poderá propor que se revogue o uso outorgado 
inicialmente.

8. RÉXIME DOS USOS CONCEDIDOS E NORMAS DE USO

a. O Concello da Estrada quedará facultada para a modificación ou suspensión puntual dos usos 
finalmente  adxudicados  en  función  das  necesidades  de  AEstradaDeporte,  sen  que  a entidade 
afectada teña dereito a ningunha compensación.

AEstradaDeporte notificaralle tal circunstancia á entidade que teña concedidos eses usos ao correo 
electrónico ou no número de teléfono facilitado na súa solicitude cunha antelación mínima de dous 
días, sempre que sexa posible, e indicaráselle o motivo da suspensión.

b. A  distribución  dos  usos  para  adestramento  non  faculta  á  entidade  para  poder  realizar  unha 
competición deportiva dentro dos días e horarios asignados. No caso de que se teña que realizar 
unha competición deportiva deberá solicitalo con antelación suficiente ante AEstradaDeporte polos 
canais habituais.

c. Os usos concedidos estenderanse dende o 2 de setembro de 2024  ao 22 de xuño de 2025. 
Exclúense os meses de xullo e agosto; con excepción dos calendarios oficiais de competición. Os 
interesados que precisasen usos nestes períodos excluídos deberán solicitar tales usos, de xeito 
expreso e xustificado, e coa debida antelación; as solicitudes poderán ser desestimadas de xeito 
motivado. No caso de que varias entidades pidan o mesmo, aplicaranse os criterios de preferencia 
previstos nas presentes bases.

d. Os usos das instalacións deportivas farase nas condicións fixadas pola presente convocatoria e a 
resolución da mesma, así como nas normas establecidas para o uso das instalacións deportivas. En 
consecuencia, calquera uso diferente ao concedido ou a modificación deste deberá ser formalmente 
solicitado pola entidade interesada, e o/a Concelleiro/a delegado/a competente resolverao.

e. Os adxudicatarios obríganse a utilizar as instalacións nos termos que lle foron concedidos. No caso 
de que non poidan utilizar a instalación de forma temporal deberán comunicalo ante AEstradaDeporte 
que estará facultado para ofertar as horas que non se van usar de forma libre.

A comunicación do cese temporal do uso das instalacións deportivas deberá facerse cunha antelación 
mínima de 2 días hábiles. Dita comunicación deberá facerse polos canais habituais, indicando no 
asunto o cesamento do uso das instalacións, o período de tempo e o motivo.

No caso de que non se realice esta comunicación, AEstradaDeporte poderá considerar que non se 
está a utilizar a instalación sen causa xustificada e poderá ditar unha resolución onde a entidade 
perda o dereito ao uso da instalación.

f. AEstradaDeporte levará un control exhaustivo do uso das instalacións deportivas municipais por 
parte das entidades que o teñen concedido. Dito control realizarase polo persoal deste departamento.
Considerarase infrautilización dunha instalación, nos seguintes casos:

- No caso de deportistas individuais: cando o deportista e adestrador/a falten aos 
adestramentos na instalación 3 días sen xustificación.

- No caso de equipos, cando o equipo e adestrador/a falten aos adestramentos na instalación 3 
días sen xustificación.

En ningún caso se permitirá que un equipo solicite unha instalación deportiva e posteriormente non 
veña a adestrar como tal, senón que se faga de forma individual por parte dos/as xogadores/as. Isto 
será considerado un caso de infrautilización da instalación e dará lugar á perda do dereito a utilizar da 
instalación nesas horas para o resto da tempada.

g. A entidade  non  poderá  transferir  total  ou  parcialmente  a  terceiros  alleos  á  mesma,  os usos 
concedidos nin desenvolver unha actividade distinta á que describiu na súa solicitude de participación 
na presente convocatoria; salvo que para isto último conte con autorización expresa do Concello.

h.O control de accesos levarase a cabo con persoal municipal, quedando terminantemente prohibido 
que ningún membro da entidade beneficiaria do uso dea ordes ao devandito persoal. No caso de que 
se  prevea  para  un  determinado  partido  unha  afluencia  de  público  especial  ou  calquera  outra 
circunstancia extraordinaria, a entidade comunicarao a AEstradaDeporte cunha antelación de dous 
días para que se poidan adoptar as medidas pertinentes; de non facelo así a entidade beneficiaria 
asumirá todas as consecuencias que se poidan derivar da falta de comunicación. 

i. É obrigatoria a asistencia das persoas adestradoras, delegadas ou directivas, maiores de idade, 
durante o desenvolvemento do adestramento, uso das salas, ximnasios e no uso dos vestiarios. En 
ningún caso poderá delegarse en deportistas ou nunha terceira persoa.

j. As entidades beneficiarias asumirán os danos que se ocasionen a terceiros ou aos propios bens 
municipais con motivo da devandita utilización da instalación deportiva.

k. As entidades ás que se lles asignen usos deberán:

- Facilitar  a  colaboración  de  xogadores/as  e/ou  técnicos/as  para  actos  puntuais  de  promoción 
deportiva ou eventos deportivos, que lles sexa solicitada por AEstradaDeporte.

- Prestar a colaboración organizativa posible en todos aqueles actos dentro do ámbito da súa propia 
competencia que sexan organizados en exclusiva polo Concello da Estrada.

- Indicar en toda a publicidade da entidade o logo do Concello da Estrada e/ou AEstradaDeporte e 
colocar publicidade do Concello durante a celebración dos seus eventos deportivos. A publicidade do 
concello será a predominante a nivel institucional.

- Limitarse  unicamente  á  exhibición  da  publicidade  dos  seus  patrocinadores  durante  o 
desenvolvemento  da  competición,  sendo  da  súa  conta  e  risco,  a  colocación,  retirada  e 
almacenamento dos elementos e soportes que usen para iso. Os elementos publicitarios deben ser 
desmontables. No caso de que se deteriore a instalación colocando este tipo de elementos, deberase 
reparar a instalación a cargo do club ou entidade.

9. EFECTOS DO INCUMPRIMENTO DAS NORMAS DE USO

Constatado documentalmente por AEstradaDeporte o incumprimento de calquera das normas de uso 
da instalación, trasladaráselle por escrito á entidade para que formule as alegacións e presente as 
probas correspondentes en defensa das súas pretensións. Instruído o correspondente procedemento, 
ditarase a resolución administrativa que corresponda.

No  suposto  de  non  serlle  imputable  á  entidade  darase  orde  de  arquivo,  e  no  caso  de  existir 
responsabilidade da entidade resolverase con:

A) Apercibimento á entidade se non ten precedente algún na condición incumprida.

B) Se ten precedente de incumprimentos, sancionarase con 4 semanas sen acceso a 
adestramentos ou competición nas instalacións deportivas municipais.

C) Revogación  do  uso  concedido.  No  caso  de  que  o  incumprimento  se  refira  á  non 
utilización ou infrautilización da instalación, a revogación limitarase a esa hora e día da 
semana que non está utilizando.

SOLICITUDE DE INSTALACIÓNS DEPORTIVAS MUNICIPAIS. 
TEMPADA 2023-2024.

ACTIVIDADE FEDERADA.

NOME DO CLUB/ENTIDADE/ASOCIACIÓN/DEPORTISTA ___________________________________

ENDEREZO__________________________________________________________________________

CIF/DNI:____________________________ TELÉFONO:______________________________________

CORREO ELECTRÓNICO:______________________________________________________________

Solicita o Concello da Estrada e AEstradaDeporte, a cesión das INSTALACIÓNS 
DEPORTIVAS  MUNICIPAIS,  para  a  tempada  2023-2024,  como club  federado, 
asociación  e/ou  entidade  deportiva  así  como  deportista  federado  empadroado  no 
Concello da Estrada.

As instalacións deportivas municipais obxecto desta solicitude son:
1.- Campo de Fútbol Novo Municipal.
2.- Campo de Fútbol de Callobre.
3.- Campo de Fútbol Manuel Regueiro.
4.- Pavillón Polideportivo Manuel Coto Ferreiro.
5.- Pavillón Multiusos. Pista 1 e pista 2.
6.- Pavillón CEIP Pérez Viondi, Figueroa, Vea, Foxo, Codeseda e Oca
7.- Pistas de Tenis Municipais.
8.- Sala de Musculación Pavillón Polideportivo Manuel Coto Ferreiro. 
9.- Fundación do Moble.

Nº DE EQUIPOS DO CLUB: ____________________________________________________________

INSTALACIÓN/S SOLICITADA/S:________________________________________________________

____________________________________________________________________________________

ESPECIFICAR DÍAS E HORARIOS: ______________________________________________________

____________________________________________________________________________________

____________________________________________________________________________________

____________________________________________________________________________________

DATA DE INICIO DA ACTIVIDADE: _______________________________________________________

ACTIVIDADE/COMPETICIÓN REGULAR NA FIN DE SEMANA:   SI                 NON

OBSERVACIÓNS:_____________________________________________________________________

____________________________________________________________________________________

O SOLICITANTE DECLARA:

 Que  coñece  o  protocolo  de  funcionamento  das  instalacións  deportivas 
municipais do Concello da Estrada.

 Asímesmo  declaro,  que  no  acceso ás  instalacións, comprométese ao 
cumprimento das normas de utilización que marca o protocolo das instalacións 
deportivas municipais de AEstradaDeporte para cada un dos espazos de forma 
exhaustiva.

 Cursarei esta solicitude ou ben pola sede electrónica do Concello da Estrada 
(https://aestrada.sedelectronica.gal/info.0)  ou  de  xeito  presencial  no  rexistro 
central do Concello da Estrada na planta baixa.

A  sinatura  acredita  estar  conforme,  e  a  aceptación  das  normas  de  utilizacións 
deportivas municipais de AEstradaDeporte

A Estrada, _______ de ________________ de 2024.

SINATURA E CUÑO:

